
9-dars Musiqaning ajib olami

Qalblarga yo‘l topgan musiqa

Turli mamlakatlarda yashovchi odamlar turli tillarda so‘zlashadilar, 
biroq musiqa tilini hamma birdek tushunadi. Quvnoq kuylar yaxshi 
kayfiyat bag‘ishlaydi, sokin kuylar orom olishga ko‘maklashadi, 
tantanavor qo‘shiqlar esa faxr va iftixor tuyg‘ularini uyg‘otadi.

Odamlar birgalikda kuylaganda yoki cholg‘u chalganda, o‘zaro jipslashadilar. 
Shuning uchun ham musiqa qalblarga yo‘l topuvchi kalit deb ataladi.

Bayram, konsert va festivallarda zamonaviy va xalq qo‘shiqlari yonma-
yon yangraydi. Ular bir-birini to‘ldirib, an’analarni saqlab qolishga va musiqa 
olamining yangi sahifalarini ochishga xizmat qiladi. Bugun siz shoir  
Ibrohim Jiyanov va kompozitor Shuhrat Zokirov tomonidan yozilgan 
“Quvnoq bolalik” qo‘shig‘i bilan tanishasiz.

Shuhrat Zokirov 1978-yilda tug‘ilgan. U 
yoshligidanoq musiqaga katta qiziqish bildirgan. 

Hozirda u zamonaviy milliy estrada musiqasi 
yo‘nalishida ijod qilib, taniqli kompozitor, 
pianinochi va musiqa sayqallovchisi sifatida 
tinglovchilar qalbidan joy olgan.

Bugungi kunda Yoshlar simfonik orkestri 
va Milliy simfonik orkestr bilan hamkorlikda ko‘plab kuy va musiqalar, 
kino va seriallar uchun saundtreklar yaratib kelmoqda. 

Ibrohim Jiyanov ko‘p yillar davomida bolalar 
uchun she’rlar yozadi. Uning she’rlari sodda, oson 
kuyga solinadigan va yaxshilik bilan yo‘g‘rilgan. 
Ular bolalarga nafaqat kuylash, balki qo‘shiq 
ma’nosini tushunishga ham yordam beradi. 

Shuningdek, I. Jiyanov bolalar loyihalari, filmlar, 
spektakllar va katta konsertlar uchun qo‘shiq 
matnlarini yaratadi.

Ibrohim Jiyanov so‘zi
Shuhrat Zokirov musiqasi

Quvnoq bolalik

1 Sog‘lom, barkamol ulg‘ayish uchun
Barcha imkonlar bor bizda bugun.
Ko‘rkam maktablar – ziyo maskani,
Bilimlar sari chorlaydi bizni.
Musiqa, san’at – jon-u dilimiz,
Zo‘r orzularga boshlar yo‘limiz.
Sport bilan birga chiniqamiz biz,
G‘alaba quchgan chempionlarmiz.

Naqarot:

Keling, keling, bolalar,
Birga o‘ynab kulaylik.
Chamanzorlar ichida
Yayrab-yashnab kezaylik.
Keling, keling, bolalar,
Sho‘x qo‘shiqlar kuylaylik.
Hur Vatan ichra baxtli,
Quvnoq bizning bolalik!

2 Charchamaymiz hech hunar o‘rganib,
Chinordek yuksak gurkirab, unib.
Kuchli, baquvvat, bardam o‘samiz,
Vatanga loyiq farzand bo‘lamiz.
Go‘zal o‘lkamiz bog‘ ila bo‘ston,
Boshimiz uzra tiniqdir osmon.
Olamda tengsiz yagona diyor,
O‘zbekistondek o‘z yurtimiz bor.

Naqarot (3 marta)

1.	Nima uchun musiqa qalblarga yo‘l topuvchi kalit deb ataladi?
2.	Musiqa qanday hissiyotlarni ulasha oladi?
3.	Qo‘shiqda qaysi cholg‘ular tovushini eshitdingiz?

“Quvnoq bolalik” qo‘shig‘ini yod oling va sinfda 
ijro etishga tayyorlaning.

